
Cronfa’r Môr a Physgodfeydd Ewrop – Partneriaeth Pysgotwyr-Gwyddonwyr er budd Pysgodfeydd Cynaliadwy

Llythyr newyddion 8
Ebrill 2022

Croeso i’n hwythfed llythyr newyddion ar gyfer prosiect Partneriaeth Pysgotwyr-Gwyddonwyr Cronfa’r Môr a Physgodfeydd Ewrop. Bydd yr ychydig fisoedd nesaf yn brysur iawn oherwydd gwaith maes a bydd llawer mwy o adroddiadau’n cael eu rhyddhau. Isod ceir diweddariad ynghylch rhai o’r canlyniadau diweddaraf a’r gwaith sydd ar fin digwydd. Diolch fel arfer am eich mewnbwn a’ch help a chofiwch gysylltu â ni os oes gennych unrhyw gwestiynau, sylwadau neu bryderon.
Natalie Hold
Arweinydd Ymchwil, n.hold@bangor.ac.uk 
Crancod
Rydym bellach wedi cwblhau’r astudiaeth o faint wrth aeddfedu ac wedi cyflwyno papur i gyfnodolyn gwyddonol ffurfiol er mwyn iddo gael ei adolygu a’i gyhoeddi. Gwnaethom samplu dros 600 o grancod o’r gogledd (ardal Bae Lerpwl) a’r de (Sir Benfro). Mae crancod gwryw yn aeddfedu pan fyddant yn llai o faint na chrancod benyw, ac yn gyffredinol roedd y canlyniadau’n debyg yn fras i astudiaethau blaenorol yng Nghymru ac Ynys Manaw. Yn gryno, gwelsom fod cyfran fawr iawn o grancod gwryw (99%) a chrancod benyw (50-95%) yn aeddfed pan fydd lled eu cragen yn 119mm (sydd dipyn yn llai na’r isafswm maint glanio presennol ledled Cymru, sef 140mm). Mae hynny’n golygu bod yr isafswm maint glanio’n debygol o sicrhau’n ddigonol na fydd crancod unigol anaeddfed nad ydynt wedi silio eto’n cael eu glanio. Canfyddiad newydd oedd bod crancod gwryw a chrancod benyw yn lleoliad samplu’r gogledd yn aeddfedu pan fyddant yn llai o lawer o faint, o gymharu â’r safle yn y de. Wrth gymharu ein canlyniadau ag astudiaeth gynharach a gynhaliwyd yng Nghymru yn 2014/2015, ni welsom dystiolaeth gref o leihad mewn maint wrth aeddfedu. Bu’r astudiaeth hon yn ystyried aeddfedrwydd ffisiolegol (y maint pan fydd yr ofarïau/ceilliau’n aeddfedu). Yn ddelfrydol, byddem yn hoffi ystyried y maint pan fydd crancod yn gallu paru’n llwyddiannus a chario eu hwyau nes eu bod yn deor yn llwyddiannus. Fodd bynnag, mae hynny’n anodd iawn oherwydd natur fwy cryptig a phatrymau mudo crancod benyw llawn wyau. Er hynny, yn achos y rhan fwyaf o rywogaethau, bydd yr aeddfedrwydd “swyddogaethol” hwn yn digwydd pan fydd crancod ychydig yn fwy o faint, o’i gymharu ag aeddfedrwydd ffisiolegol.

Cimychiaid
Bydd yr adroddiad ynghylch maint cimychiaid wrth aeddfedu yn cael ei gyhoeddi’n fuan; mae ar hyn o bryd yn mynd drwy’r broses fewnol derfynol o gael ei adolygu gan gymheiriaid. Mae’r canlyniadau yn dangos bod y maint glanio presennol, sef 90mm, yn gwarchod tua 50% o gimychiaid ac yn eu galluogi i aeddfedu. Bydd 90% yn aeddfed pan fydd lled eu cragen yn 100mm. Fodd bynnag, gan fod y rhan fwyaf o gimychiaid yn bwrw eu hen gragen yn yr haf, yna’n silio yn y gaeaf ac yn cario eu hwyau am oddeutu 9 mis cyn iddynt ddeor yn ystod yr haf canlynol, mae’n debygol y bydd blwyddyn gyfan pan fydd y cimychiaid yn ddigon mawr i gael eu glanio am y tro cyntaf ac y byddant hefyd yn cario eu hwyau cyntaf, oherwydd y drefn ar gyfer glanio cimychiaid benyw llawn wyau’n gyfreithlon yng Nghymru.
Cafodd data ynghylch maint dros gyfres amser hir ei gasglu, a oedd yn cynrychioli glanfeydd o 1983 tan 2021. Cafodd strwythur y glanfeydd o ran maint ei gymharu â’r strwythur delfrydol o ran maint ar gyfer poblogaeth, gyda’n hamcan o faint wrth aeddfedu. Cafodd dau gyfeirbwynt ar gyfer tri dangosydd gwahanol yn seiliedig ar faint eu cyfrifo, sef cyfeirbwynt terfyn (lle gallai’r stoc fod mewn perygl o chwalu pe bai’n mynd dano) a chyfeirbwynt targed (lle bydd gweithgarwch pysgota’n nesáu at y cynhaeaf cynaliadwy mwyaf posibl). Mae pob un o’r tri dangosydd yn asesu strwythur o ran maint yn y boblogaeth, yn ogystal â chadwraeth anifeiliaid sy’n llai o faint. Roedd pob un o’r tri dangosydd o gwmpas y cyfeirbwynt terfyn, ond dipyn yn is na’r cyfeirbwynt targed. Mae yna rai materion y bydd angen ymchwilio iddynt gyda’r data hwn ynghylch maint: y newidiadau mewn offer yn ystod y gyfres amser, mwy o bysgota ar y môr, ac ati. Byddwn yn siarad â physgotwyr ynghylch sut y mae eu hoffer, eu lleoliadau a’u dalfeydd wedi newid gydag amser, er mwyn deall sut mae safoni’r data hanesyddol. Os hoffech gyfrannu i’r drafodaeth hon, rhowch wybod i Natalie. n.hold@bangor.ac.uk 
Torri hollt ar ffurf V yng nghynffonnau cimychiaid: Byddwn yn rhoi’r rhaglen hon ar waith yn ystod y gwanwyn a’r haf eleni. Bydd cyfle i gymryd rhan yn ddwys yn y rhaglen er mwyn darparu llawer o ddata ar gyfer dadansoddiadau gwyddonol, ond os yw ymrwymiad o’r fath yn ormod gallwch hefyd gymryd rhan i raddau llai helaeth er mwyn gweithio ar gadwraeth yn unig. Mae rhywfaint o arian ar gael i’ch talu. Cysylltwch â Charlie i gael rhagor o wybodaeth. c.heney@bangor.ac.uk 

Sgil-ddalfeydd
Rydym yn dal i gofnodi sgil-ddalfeydd mewn cewyll cimychiaid a chrancod er mwyn darparu tystiolaeth i reoleiddwyr ac ar gyfer cynlluniau eco-ardystio. Yn ystod oddeutu’r mis nesaf, byddwn yn gorffen casglu data ac yn canolbwyntio ar ddadansoddi’r data a’i gofnodi yn ysgrifenedig. Os byddwch yn dal (neu os ydych wedi dal) unrhyw beth anarferol yn eich cewyll, rhowch wybod i ni!

At hynny, mae gennym brosiect bach sy’n edrych ar leihau sgil-ddalfeydd mewn rhwydi drysu ac mae’n bosibl y byddwn yn treialu rhwydi neu addasiadau at ddibenion cymharu yn ystod yr haf eleni. Os ydych yn defnyddio rhwydi drysu ac os hoffech weld problem benodol yn cael sylw, neu os hoffech gymryd rhan, mae croeso i chi gysylltu â ni.

Draenogiaid môr Ewropeaidd
Tagio – draenogiaid môr yn eu llawn dwf

a) Tag mewnol â siaced lachar sy’n arnofio, y gallech ei weld ar draethau b) draenog môr wedi’i dagio â marciwr allanol sy’n nodi ei fod wedi’i dagio â’r tag mewnol a ddangosir yn a)
Yn ystod haf y llynedd, gyda help pysgotwyr lleol draenogiaid môr a Chanolfan Gwyddorau’r Amgylchedd, Pysgodfeydd a Dyframaethu (CEFAS), gwnaethom dagio 34 o ddraenogiaid môr yn eu llawn dwf oddi ar arfordir y gogledd. Cafodd y draenogiaid môr eu tagio rhwng canol a diwedd yr haf, felly rydym yn edrych ymlaen at weld ble y maent wedi bod dros y gaeaf. Cofiwch chwilio ar draethau am unrhyw dagiau, neu os ydych yn pysgota’n fasnachol neu at ddibenion hamdden chwiliwch am y tagiau allanol ar y pysgod. Mae gwobr ariannol i’w chael am anfon tagiau’n ôl, ac mae arnom angen y tagiau’n ôl er mwyn lawrlwytho’r data. Bydd y data’n ein galluogi i dracio ble y mae’r pysgod wedi bod, er mwyn ein helpu i ddeall mwy am batrymau symudiadau draenogiaid yn eu llawn dwf oddi ar arfordir y gogledd. 
I anfon tagiau’n ôl, ffoniwch: 01502 524526
I gael rhagor o wybodaeth, cysylltwch â: Harriet Lincoln – h.lincoln@bangor.ac.uk 

Dadansoddi microcemeg – draenogiaid môr ifanc

a) Otolith 1mm draenog môr ifanc wedi’i chwyddo x100 b) trawslun glas wedi’i farcio ar otolith, o’i ganol i’w ymyl, lle cafodd ~x50 o samplau eu cymryd i’w dadansoddi’n gemegol c) map o fariwm ar draws yr otolith, sy’n dangos newid clir pan fydd y draenog môr yn mynd i amgylchedd y mae dŵr croyw yn dylanwadu’n fwy helaeth arno 
Tybir bod draenogiaid môr Ewropeaidd yn crynhoi yn y môr i atgynhyrchu. Caiff wyau a lleithon eu rhyddhau i’r dŵr, a phan fydd yr wyau wedi’u ffrwythloni byddant yn deor a bydd larfâu yn cael eu gwasgaru i fagwrfeydd ymsefydlu mewn aberoedd a morfeydd o amgylch yr arfordir. Bob blwyddyn mae ffactorau amgylcheddol megis tymheredd y môr a’r prif wyntoedd yn dylanwadu’n fawr ar y gwaith recriwtio hwn i fagwrfeydd, sy’n arwain at flynyddoedd da a blynyddoedd gwael o safbwynt llwyddiant draenogiaid môr i silio. Oherwydd bod ein cefnforoedd mor fawr a bod larfâu draenogiaid môr mor fach, mae’n anodd dod o hyd i wyau a larfâu er mwyn deall y cyfnod pelagig hwn yn ystod eu bywyd. O safbwynt rheoli draenogiaid môr Ewropeaidd, mae deall mwy am y cyfnodau cynnar hyn yn eu bywyd, y modd y cânt eu recriwtio a’r ffactorau sy’n dylanwadu ar hynny’n hanfodol er mwyn atal y stoc rhag dirywio ymhellach. 
Er mwyn ymchwilio i hynny, rydym wedi bod yn astudio otolithau (esgyrn clustiau) draenogiaid môr ifanc a gasglwyd o fagwrfeydd o amgylch arfordir Cymru. Mae gan y rhain linellau twf tebyg i goeden, felly gellir cyfrif oedran draenogiaid môr ifanc (mewn diwrnodau). Aethpwyd â’r otolithau at Arolwg Daearegol Prydain lle cafodd Sbectrometreg Màs-Plasma Cypledig drwy Anwythiad-Abladiad Laser (LA-ICP-MS) ei defnyddio i gymryd samplau mewn trawslun ar draws pob otolith. Cafodd y rhain eu dadansoddi er mwyn edrych ar y cyfansoddiad cemegol sy’n adlewyrchu amodau amgylcheddol megis y broses o symud o amgylchedd y môr i amgylchedd dŵr croyw. Gall cysylltu hynny â’r data ynghylch oedran wella dealltwriaeth o amseru’r ymsefydlu mewn magwrfeydd.       

Morgathod
Wrth i’r prosiect ddechrau ar ei flwyddyn olaf, rydym wrthi’n awr yn crynhoi’r holl ddata a gasglwyd gan bysgotwyr masnachol yn y gogledd a’r de, er mwyn ei ddadansoddi. Diolch am eich help drwy ddarparu samplau.
Rydym wedi parhau i gynnal arolygon blynyddol o boblogaethau ar ran Is-adran y Môr a Physgodfeydd yn Llywodraeth Cymru, er mwyn deall yn well fioleg a dosbarthiad poblogaethau morgathod yng Nghymru. At hynny, gwnaethom ymchwil er mwyn asesu’r graddau yr oedd morgathod yn goroesi ar ôl cael eu dal mewn rhwydi drysu ac yna’u rhyddhau, er mwyn cyfrannu at barhau i’w heithrio o’r rhwymedigaeth sy’n ymwneud â glanfeydd. Mae’r canlyniadau cychwynnol yn dangos bod cyfraddau goroesi morgathod a gaiff eu dal mewn rhwydi drysu sy’n targedu lledod yn uchel (~99%) adeg mofyn yr offer, ac amcangyfrifir bod eu cyfraddau goroesi tymor hwy ar ôl iddynt gael eu rhyddhau yn uchel hefyd (>75%).

Crancod heglog
Eleni, bydd astudiaeth yn cael ei chynnal o rywogaeth y mae ei niferoedd yn cynyddu yn y gogledd. Rwy’n fyfyriwr Gradd Meistr drwy Ymchwil, sy’n gweithio gyda thîm Pysgodfeydd Cynaliadwy Cymru i ddechrau ar brosiect ar ecoleg a physgodfa’r cranc heglog yn y gogledd.

Y cranc heglog (Maja brachydactyla). Ffynhonnell: Malcolm Storey, 2011
Mae adroddiadau anecdotaidd yn awgrymu bod crancod heglog yn mynd yn fwyfwy cyffredin yn yr ardal sydd ym mhen uchaf eu cynefin gogleddol. Fodd bynnag, nid yw poblogaeth y cranc heglog yn y gogledd wedi’i hastudio fawr ddim, a’r prosiect hwn fydd un o’r rhai cyntaf i geisio deall mwy am ecoleg yr organebau hyn yn y rhanbarth hwn.
[image: ]
Mae map o gynefin y Maja brachydactyla, cranc heglog Gorllewin yr Atlantig (dotiau glas), yn dangos bod gogledd Cymru ar derfyn uchaf cynefin y rhywogaeth. Ffynhonnell: Abello, 2014

Bydd yr astudiaeth yn canolbwyntio’n bennaf ar dri ffactor: tymoroldeb, y gymhareb rhwng y rhywiau ac aeddfedrwydd, a diet y crancod hyn. Gellir casglu data ynghylch tymoroldeb o arsylwadau syml ar gychod sy’n pysgota am grancod, drwy gyfrif y niferoedd sydd mewn cewyll dros y flwyddyn a thros fisoedd. Bydd data ynghylch y gymhareb rhwng y rhywiau/aeddfedrwydd ac ynghylch diet yn cael ei gasglu o astudiaethau mewn labordy. Bydd data ynghylch y gymhareb rhwng y rhywiau/aeddfedrwydd yn cael ei gasglu drwy ddadansoddi’r gonadau a bydd data ynghylch diet yn cael ei gasglu drwy ddadansoddi cynnwys y stumog.
Rydym yn ymwybodol o adroddiadau bod y cynnydd yn helaethrwydd crancod heglog yn cyd-daro â gostyngiad yn y graddau y gwelir crancod cyffredin ifanc mewn ardaloedd lle’r oedd eu niferoedd yn helaeth o’r blaen. Gallai hynny awgrymu bod y crancod heglog efallai’n bwyta’r cramenogion eraill neu’n cystadlu â nhw am adnoddau. Bydd y gwaith dadansoddi diet a fydd yn rhan o’r astudiaeth hon yn gallu dod i gasgliad ynghylch a yw’r crancod heglog yn cymryd nifer fawr o grancod cyffredin (a chimychiaid hefyd efallai) yn ysglyfaeth. Os gallwn feithrin dealltwriaeth o’r rhyngweithio rhwng crancod heglog a rhywogaethau gwerthfawr o safbwynt masnachol, bydd hynny o fudd mawr i bysgotwyr ac ymchwilwyr yn y dyfodol.
Mae gwybodaeth am gyfnodau pysgota am grancod heglog, neu nifer y crancod heglog a gaiff eu dal bob mis, yn werthfawr iawn ar gyfer yr ymchwil hon. Os oes modd, gallai fod yn ddefnyddiol trefnu rhai cyfweliadau â physgotwyr neu rai teithiau arsylwi ar gychod pysgota er mwyn meithrin dealltwriaeth o batrymau hirdymor y rhywogaeth yn yr ardal. 
Os oes gennych ddiddordeb mewn gweithio ar y prosiect hwn, cysylltwch â’r tîm Pysgodfeydd neu â fi’n uniongyrchol: hdn18bzv@bangor.ac.uk.

Gwichiaid
Mae gwaith wedi bod yn mynd rhagddo i ddarparu tystiolaeth ynghylch statws stociau gwichiaid yn nyfroedd Cymru ac i ddarparu amcangyfrifon o baramedrau allweddol o ran hanes bywyd, sy’n bwysig ar gyfer rheoli pysgodfeydd, er enghraifft maint wrth aeddfedu a thwf. Mae pysgotwyr ledled Cymru wedi bod yn cynorthwyo i gasglu samplau o wichiaid drwy ddefnyddio cewyll sydd â thyllau draenio a rhwyllwaith mwy mân, fel bod gwichiaid llai o faint yn aros ynddynt. Gwyddys bod bioleg gwichiaid yn amrywio ar draws pellteroedd eithaf byr, ac mae hynny wedi’i amlygu mewn gwaith blaenorol a wnaed yng Nghymru yn ogystal ag yn yr ymchwil bresennol. Ar draws Cymru, mae maint wrth aeddfedu’n amrywio o oddeutu 51 i 75mm. At hynny, mae’r maint y mae gwichiaid yn tyfu iddo mewn gwahanol ranbarthau (ar gyfartaledd) hefyd yn amrywio o 59 i 107mm.
Bydd arolygon o wichiaid ar draws Cymru yn cael eu defnyddio i gasglu gwybodaeth am statws stociau. Yn y tymor byr bydd y data hwn yn cael ei ddefnyddio i addasu’r Terfyn Dal Blynyddol presennol ar gyfer y bysgodfa, ac yn y tymor hir bydd yn sail ar gyfer asesiad stoc a fydd yn gallu pennu’r Terfyn Dal Blynyddol mewn modd sy’n ei gysylltu â helaethrwydd y stoc. Ar hyn o bryd mae gwybodaeth am faint wrth aeddfedu, twf, ac amlder maint mewn stociau ar draws Cymru wedi cael ei defnyddio i amcangyfrif dangosyddion iechyd stoc ar sail maint. Bydd y dangosyddion hyn yn cael eu cyhoeddi erbyn mis Awst 2022.
Bydd Bangor hefyd yn cynnal arolwg gan ddefnyddio’r dechneg o ail-ddal gwichiaid sydd wedi’u marcio, a hynny ar draws oddeutu wyth o safleoedd yng Nghymru yn ystod mis Mehefin 2022. Bydd hynny’n fodd i amcangyfrif helaethrwydd gwichiaid ym mhob safle a chymharu’r amcangyfrifon ynghylch helaethrwydd â dalfeydd mewn cewyll. Byddwn felly’n gallu gweld beth yw’r berthynas rhwng dalfeydd mewn cewyll a helaethrwydd gwirioneddol a gweld a yw arolygon sy’n seiliedig ar gewyll yn ddull dibynadwy ar gyfer y dyfodol. Byddwn hefyd yn gallu adnabod ffactorau eraill a allai effeithio ar ddalfeydd mewn cewyll.
Os hoffech gael gwybod mwy am y gwaith ar wichiaid neu gymryd rhan mewn arolygon ym mis Mehefin, cysylltwch â Charlotte Colvin c.n.colvin@bangor.ac.uk.

Ffigur sy’n dangos samplau o wichiaid a gasglwyd i’w dadansoddi, a gonadau gwichiad benyw aeddfed.





Cysylltu â ni
Fisheries@bangor.ac.uk
Pysgodfeydd Cynaliadwy Cymru,
Canolfan Môr Cymru, 
Prifysgol Bangor,
Ffordd y Coleg, 
Porthaethwy 
LL59 5AB 
sustainable-fisheries-wales.bangor.ac.uk

